
Shri KanchikAmakotipithasya Jagadguruparamparastavah

శ్రీకాఞ్చీకామకోటిపీఠస్య  జగద్గురుపరమ్పరాస్తవః

(పఞ్చషష్టితమైః   పీఠాధిపతిభిః
శ్రీమత్సుదర్శనమహాదేవేన్ద్రసరస్వతీశ్రీచరణైః     ప్రణీతః )
నారాయణం పద్మభువం వసిష్ఠం
శక్తిం  చ తత్పుత్రపరాశరం  చ ।
వ్యాసం శుకం గౌడపదం మహాన్తం
గోవిన్దయోగీన్ద్రరమథాస్య   శిష్యమ్ ॥ ౧॥
శ్రీశఙ్కరాచార్యమథాస్య  పద్మ-
పాదం చ హస్తామలకం చ శిష్యమ్ ।
తం తోటకం వార్తికకారమన్యాన్
అస్మద్గురూన్  సన్తతమానతోఽస్మి ॥౨॥
సదాశివసమారమ్భాం శఙ్కరాచార్యమధ్యమామ్ ।
అస్మదాచార్యపర్యన్తాం వన్దే గురుపరమ్పరామ్ ॥ ౩॥
సర్వతన్త్రస్వతన్త్రాయ   సదాఽఽత్మాద్వైతవేదినే  ।
శ్రీమతే  శఙ్కరాచార్య వేదాన్తగురవే నమః ॥ ౪॥
అవిప్లుతబ్రహ్మచర్యాన్   అన్వితేన్ద్రసరస్వతీన్  ।
ఆత్తమిత్యావారపదాన్ అద్వైతాచార్యసఙ్కథాన్  ॥ ౫॥
ఆసేతుహిమవచ్ఛైలం  సదాచారప్రవర్తకాన్   ।
జగద్గురూన్  స్తుమః కాఞ్చీశారదామఠసంశ్రయాన్  ॥౬॥
పవిత్రితేతరాద్వైతమఠపీఠీశిరోభువే   ।
శ్రీకాఞ్చీశారదాపీఠగురవే  భవభీరవే ॥ ౭॥
వార్తికాదిబ్రహ్మవిద్యాకర్త్రే  బ్రహ్మావతారిణే  ।
సురేశ్వరాచార్యనామ్నేయోగీన్ద్రాయ  నమో నమః ॥౮॥
అపోఽశ్నన్నేవ జైనాన్  య ఆప్రాగ్జ్యోతిషమాచ్ఛినత్   ।
శిశుమాచార్యవాగ్వేణీరయరోధిమహోబలమ్ ॥౯॥

సఙ్క్షేపశారీరముఖప్రబన్ధవివృతాద్వయమ్    ।
బ్రహ్మస్వరూపార్యభాష్యశాన్త్యాచార్యకపణ్డితమ్   ॥ ౧౦॥
సర్వజ్ఞచన్ద్రనామ్నా   చ సర్వతో భువి విశ్రుతమ్  ।
సర్వజ్ఞసద్గురుం   వన్దే సర్వజ్ఞమివ  భూగతమ్ ॥ ౧౧॥
మేధావినం సత్యబోధం వ్యాధూతవిమతోచ్చయమ్ ।
ప్రాచ్యభాష్యత్రయవ్యాఖ్యాప్రవీణం    ప్రభుమాశ్రయే   ॥ ౧౨॥
జ్ఞానానన్దమునీన్ద్రార్యం    జ్ఞానోత్తమపరాభిధమ్  ।
చన్ద్రచూడపదాసక్తం  చన్ద్రికాకృతమాశ్రయే   ॥ ౧౩॥
శుద్ధానన్దమునీన్ద్రాణాం    విద్ధార్హతమతత్విషామ్   ।
ఆనన్దజ్ఞానసేవ్యానాం   ఆలమ్బే చరణామ్బుజమ్ ॥ ౧౪॥
సర్వశాఙ్కరభాష్యౌఘభాష్యకర్తారమద్వయమ్ ।
సర్వవార్తికసద్వృత్తికృతం శ్రీశైలగం   భజే ॥ ౧౫॥
కైవల్యానన్దయోగీన్ద్రాన్    కేవలం రాజయోగినః ।
కైవల్యమాత్రనిరతాన్   కలయేమ జగద్గురూన్  ॥ ౧౬॥
శ్రీకృపాశఙ్కరార్యాణాం  మర్యాదాతీతతేజసామ్ ।
షణ్మతాచార్యకజుషాం అఙ్ఘ్రిద్వన్ద్వమహంశ్రయే    ॥ ౧౭॥
మహిష్ఠాయ  నమస్తస్మై  మహాదేవాయయోగినే ।
సురేశ్వరాపరాఖ్యాయ గురవే దోషభీరవే ॥ ౧౮॥
స్తుమః సదా శివానన్దచిద్ఘనేన్ద్రసరస్వతీన్    ।
కామాక్షిచన్ద్రమౌల్యర్చాకలనైకలసన్మతీన్   ॥ ౧౯॥
సార్వభౌమాభిధమహావ్రతచర్యాపరాయణాన్  ।
వన్దే జగద్గురూంశ్చన్ద్రశేఖరేన్ద్రసరస్వతీన్    ॥౨౦॥
సమాద్వాత్రింశదత్యుగ్రకాష్ఠమౌనసమాశ్రయాన్     ।
జితమృత్యూన్ మహాలిఙ్గభూతాన్  సచ్చిద్ఘనాన్  నుమః ॥౨౧॥
మహాభైరవదుస్తన్త్రదుర్దాన్తధ్వాన్తభాస్కరాన్     ।
విద్యాఘనాన్ నమస్యామి సర్వవిద్యావిచక్షణాన్ ॥౨౨॥
ఆచార్యపదపాథోజపరిచర్యాపరాయణం

గఙ్గాధరం  నమస్యామః సదా గఙ్గాధరార్చకమ్  ॥౨౩॥
జగజ్జయిసుసౌరాష్ట్రజరదృష్టిమదాపహాన్    ।
శకసిల్హకదర్పఘ్నాన్  ఈడీమహి మహాయతీన్ ॥౨౪॥
చతుస్సముద్రీక్రోడస్థవర్ణాశ్రమవిచారకాన్      ।
శ్రితవిప్రవ్రజస్కన్ధసువర్ణాన్దోలికాచరాన్       ॥౨౫॥
ప్రత్యహం  బ్రహ్మసాహస్రసన్తర్పణధృతవ్రతాన్     ।
సదాశివసమాహ్వానాన్ స్మరామః సద్గురూన్  సదా ॥౨౬॥
మాయాలోకాయతీభూతబృహస్పతిమదాపహాన్ ।
వన్దే సురేన్ద్రవన్ద్యాఙ్ఘ్రీన్    శ్రీసురేన్ద్రసరస్వతీన్   ॥౨౭॥
శ్రీవిద్యాకరుణాలబ్ధబ్రహ్మవిద్యాహృతామయాన్    ।
వన్దే వశంవదప్రాణాన్  మునీన్ విద్యాఘనాన్ ముహుః ॥౨౮॥
విద్యాఘనకృపాలబ్ధసర్వవేదాన్తవిస్తరమ్   ।
కౌతస్కుతోత్పాతకేతుం నిశ్శఙ్కం నౌమి శఙ్కరమ్ ॥౨౯॥
చన్ద్రచూడపదధ్యానప్రాప్తానన్దమహోదధీన్    ।
యతీన్ద్రాంశ్చన్ద్రచూడేన్ద్రాన్    స్మరామి మనసా సదా ॥ ౩౦॥
నమామి పరిపూర్ణశ్రీబోధాన్   గ్రావాభిలాపకాన్  ।
యదీక్షణాత్ పలాయన్త ప్రాణినామామయాధయః  ॥ ౩౧॥
సచ్చిత్సుఖాన్ ప్రపద్యేఽహం  సుఖం ఆప్తగుహాస్థితీన్  ।
చిత్సుఖాచార్యమీడేఽహం సత్సుఖం కోఙ్కణాశ్రయమ్  ॥ ౩౨॥
భజే శ్రీసచ్చిదానన్దఘనేన్ద్రాన్    రససాధనాత్ ।
లిఙ్గాత్మనా  పరిణతాన్ ప్రభాసే యోగసంశ్రితే  ॥ ౩౩॥
భగవత్పాదపాదాబ్జాసక్తినిర్ణిక్తమానసాన్     ।
ప్రజ్ఞాఘనం   చిద్విలాసం మహాదేవం చ మైథిలమ్  ॥ ౩౪॥
పూర్ణబోధం  చ బోధం చ భక్తియోగప్రవర్తకమ్   ।
బ్రహ్మానన్దఘనేన్ద్రం    చ నమామి నియతాత్మనః ॥ ౩౫॥
చిదానన్దఘనేన్ద్రాణాం   లమ్బికాయోగసేవినామ్ ।
జీర్ణపర్ణాశినాం   పాదౌ ప్రపద్యే  మనసా సదా ॥ ౩౬॥

సచ్చిదానన్దనామానం  శివార్చనపరాయణమ్ ।
భాషాపఞ్చదశీప్రాజ్ఞం   భావయామి సదా ముదా ॥ ౩౭॥
భూప్రదక్షిణకర్మైకసక్తం    శ్రీచన్ద్రశేఖరమ్   ।
త్రాతదావాగ్నిసన్దగ్ధకిశోరకముపాస్మహే    ॥ ౩౮॥
చిత్సుఖేన్ద్రం  సుఖేనైవ  క్రాన్తసహ్యగుహాగృహమ్   ।
కామరూపచరం నానారూపవన్తముపాస్మహే ॥ ౩౯॥
నిర్దోషసంయమధరాన్  చిత్సుఖానన్దతాపసాన్  ।
విద్యాఘనేన్ద్రాన్  శ్రీవిద్యావశీకృతజనాన్  స్తుమః ॥ ౪౦॥
శఙ్కరేన్ద్రయతీన్ద్రాణాం   పాదుకే బ్రహ్మసమ్భృతే  ।
నమామి శిరసాయాభ్యాం త్రీన్  లోకాన్ వ్యచరన్మునిః ॥ ౪౧॥
సచ్చిద్విలాసయోగీన్ద్రం  మహాదేవేన్ద్రముజ్జ్వలమ్   ।
గఙ్గాధరేన్ద్రమప్యేతాన్   నౌమి వాదిశిరోమణీన్ ॥ ౪౨॥
బ్రహ్మానన్దఘనేన్ద్రాఖ్యాంస్తథాఽఽనన్దఘనాన్     అపి ।
పూర్ణబోధమహర్షీంశ్చ   జ్ఞాననిష్ఠానుపాస్మహే   ॥ ౪౩॥
వృత్త్యాఽఽజగర్యా శ్రీశైలగుహాగృహకృతస్థితీన్    ।
శ్రీమత్పరశివాభిఖ్యాన్  సర్వాతీతాన్ శ్రయే  సదా ॥ ౪౪॥
అన్యోన్యసదృశాన్యోన్యౌ బోధశ్రీచన్ద్రశేఖరౌ   ।
ప్రణవోపాసనాసక్తమానసౌ  మనసా శ్రయే  ॥ ౪౫॥
ముక్తిలిఙ్గార్చనానన్దవిస్మృతాశేషవృత్తయే   ।
చిదమ్బరరహస్యన్తర్లీనదేహాయ యోగినే ॥ ౪౬॥
అద్వైతానన్దసామ్రాజ్యవిద్రుతాశేషపాప్మనే     ।
అద్వైతానన్దబోధాయ   నమో బ్రహ్మ  సమీయుషే ॥ ౪౭॥
శ్రయే  మహాదేవచన్ద్రశేఖరేన్ద్రమహామునీ   ।
మహావ్రతసమారబ్ధకోటిహోమాన్తగామినౌ   ॥ ౪౮॥
విద్యాతీర్థసమాహ్వానాన్  శ్రీవిద్యానాథయోగినః  ।
విద్యయా శఙ్కరప్రఖ్యాన్  విద్యారణ్యగురూన్ భజే ॥ ౪౯॥
సచ్చిద్ఘనేన్ద్రరాన్   అద్వైతబ్రహ్మానన్దమునీనపి    ।

సాన్ద్రానన్దయతీన్ద్రాంశ్చ    తథాప్యద్వైతశేవధీన్  ॥ ౫౦॥
మహాదేవశివాద్వైతసుఖానన్దయతీశ్వరౌ   ।
మనసా భావయే నిత్యం మహాసంయమధారిణౌ ॥ ౫౧॥
వీక్షణాత్ సర్వభూతానాం విషవ్యాధినిబర్హణమ్  ।
శివయోగీశ్వరం సాక్షాచ్చిన్తయామి సదా ముదా ॥ ౫౨॥
ప్రత్యగ్జ్యోతిః   ప్రకాశేన్ద్రాన్   ప్రత్యగ్జ్యోతిరుపాసినః   ।
న్యక్కృతాశేషదుస్తర్కకార్కశ్యాన్ సతతం స్తుమః ॥ ౫౩॥
శఙ్కరానన్దయోగీన్ద్రపదపఙ్కజయోర్యుగమ్   ।
బుక్కభూపశిరోరత్నం స్మరామి సతతం హృదా ॥ ౫౪॥
శ్రీపూర్ణానన్దమౌనీన్ద్రం     నేపాలనృపదేశికమ్ ।
అవ్యాహతస్వసఞ్చారం సంశ్రయామి  జగద్గురుమ్  ॥ ౫౫॥
మహాదేవశ్చ తచ్ఛిష్యశ్చన్ద్రశేఖరయోగ్యపి  ।
స్తాం మే హృది సదా ధీరావద్వైతమతదేశికౌ  ॥ ౫౬॥
ప్రవీరసేతుభూపాలసేవితాఙ్ఘ్రిసరోరుహాన్   ।
భజే సదాశివేన్ద్రశ్రీబోధేశ్వరగురూన్   సదా ॥ ౫౭॥
సదాశివశ్రీబ్రహ్మేన్ద్రధృతస్వపదపాదుకాన్    ।
ధీరాన్ పరశివేన్ద్రార్యాన్  ధ్యాయామి సతతం హృది ॥ ౫౮॥
ఆత్మబోధయతీన్ద్రాణాం  ఆశీతాచలచారిణామ్ ।
అన్యశ్రీశఙ్కరాచార్యధీకృతామఙ్ఘ్రిమాశ్రయే    ॥ ౫౯॥
భగవన్నామసామ్రాజ్యలక్ష్మీసర్వస్వవిగ్రహాన్   ।
శ్రీమద్బోధేన్ద్రయోగీన్ద్రదేశికేన్ద్రరానుపాస్మహే     ॥౬౦॥
అద్వైతాత్మప్రకాశాయ   సర్వశాస్త్రార్థవేదినే   ।
విధూతసర్వభేదాయ నమో విశ్వాదిశాయినే ॥౬౧॥
ఆ సప్తమాజ్జీర్ణపర్ణజలవాతారుణాంశుభిః    ।
కృతస్వప్రాణయాత్రాయ   మహాదేవాయ సన్నదిః ॥౬౨॥
చోలకేరలచేరౌడ్రపాణ్డ్యకర్ణాటకోఙ్కణాన్    ।
మహారాష్ట్రాన్ధ్రసౌరాష్ట్రమగధాదీంశ్చ    భూభుజః ॥౬౩॥

శిష్యాన్ ఆసేతుశీతాద్రి శాసతే పుణ్యకర్మణే ।
శ్రీచన్ద్రశేఖరేన్ద్రాయ    జగతో గురవే నమః ॥౬౪॥
నిష్పాపవృత్తయే నిత్యనిర్ధూతభవక్లృప్తయే    ।
మహాదేవాయ సతతం నమోఽస్తు నతరక్షిణే ॥౬౫॥
శ్రీవిద్యోపాసనాదార్ఢ్యవశీకృతచరాచరాన్   ।
శ్రీచన్ద్రశేఖరేన్ద్రార్యాన్    శఙ్కరప్రతిమాన్  నుమః ॥౬౬॥
శ్రీకాఞ్చీశారదాపీఠసంస్థితానాం   ఇమాం క్రమాత్  ।
స్తుతిం జగద్గురూణాం  యః పఠేత్ స సుఖభాగ్భవేత్ ॥౬౭॥
॥ పరిశిష్టం  - ౧॥
(అత్ర ౧-౪ పద్యాని పోలహగ్రామాభిజనైః   శ్రీరామశాస్త్రిభిః 
ప్రకాశితాని  । ౫ పద్యం నవషష్టితమైః   పీఠాధిపతిభిః
శ్రీమజ్జయేన్ద్రసరస్వతీశ్రీపాదైః      రచితమ్ ।౬-౭ పద్యే
శిమిలిగ్రామాభిజనైః   రాధాకృష్ణశాస్త్రిభిః   విరచితే ।)
కలానన్దపరబ్రహ్మానన్దానుభవతున్దిలాన్     ।
మహాదేవేన్ద్రయమినః  సతతం సంశ్రయే  హృదా ॥౬౮॥
ప్రతిదినవిహితశ్రీచన్ద్రమౌలీశ్వరార్చా   -
ప్రసితసకలదేహః  ప్రౌఢపుణ్యానుభావః  ।
మనసి సతతమాస్తాం శ్రీమహాదేవనామా
మమ గురురితకాఞ్చీశారదాపీఠసీమా ॥౬౯॥
అతిబాల్యవిధృతసంయమవిమలమనఃసేవితేశచరణయుగాన్ ।
శ్రీచన్ద్రశేఖరేన్ద్రాన్    సామ్ప్రతమాచార్యశేఖరాన్ ప్రణుమః  ॥ ౭౦॥
లక్ష్మీనారాయణ ఇతి పూర్వాశ్రమనామభూషితం  శాన్తమ్ ।
ఋగ్వేదే సమ్యగధీతినం మహాదేవమాశ్రయామి  గురుమ్ ॥ ౭౧॥
అపారకరుణాసిన్ధుం  జ్ఞానదం  శాన్తరూపిణమ్ ।
శ్రీచన్ద్రశేఖరగురుం   ప్రణమామి  ముదాఽన్వహమ్ ॥ ౭౨॥
పరిత్యజ్య మౌనం వటాధః స్థితిం  చ
వ్రజన్  భారతస్య ప్రదేశాత్  ప్రదేశమ్  ।
మధుస్యన్దివాచా  జనాన్ ధర్మమార్గే

నయన్ శ్రీజయేన్ద్రో   గురుర్భాతి చిత్తే ॥ ౭౩॥
నమామః శఙ్కరాన్వాక్యవిజయేన్ద్రసరస్వతీమ్  ।
శ్రీగురుం  శిష్టమార్గానునేతారం   సన్మతిప్రదమ్  ॥ ౭౪॥
ఇతి శ్రీకాఞ్చీకామకోటిపీఠ  జగద్గురుపరమ్పరాస్తవః  సమ్పూర్ణః  ।

